DN02:Tarbiah

TARBIYAH KONSEP DAN PELAKSANAANNYA DALAM GERAKAN ISLAM:

 SATU PENGENALAN RINGKAS

TEORI DAN TAKRIF TARBIYAH

Tarbiah: satu proses berterusan dalam usaha membentuk pola-pola tingkah laku  dalam diri anak didik.

Tarbiah dalam gerakan Islam: satu proses berterusan dalam usaha melahirkan Muslimin yang

memenuhi syarat-syarat tausiq ((توثيق  atau mendapat kepercayaan untuk diserahkan  tanggungjawab amal islami.

Dalam JIM penilaian kepercayaan kepada ahli dibuat berdasarkan syarat setiap peringkat: biasa, dan teras. Syarat atau kualiti ahli ini dibina melalui program tarbiah.

Konsep tarbiah dalam JIM menerima pakai konsep tarbiah yang diperkenalkan oleh Ikhwan Muslimin. Ini kerana sejarah pergerakan tersebut telah menunjukkan kejayaan program tarbiah mereka dalam melahirkan manusia Muslim  berkualiti tinggi yang mampu memikul tanggungjawab dakwah. Sesuatu yang belum pernah berlaku pada organisasi lain.

Teori dan kegiatan tarbiah, mana-mana tarbiah dibina di atas keyakinan bahawa manusia itu boleh dipengaruhi oleh faktor-faktor luaran, sama ada pengaruh berbentuk perkataan yang didengar atau sesuatu yang dilihat.

TARBIYAH PRESPEKTIF IKHWAN MUSLIMIN.

1. Konsep tarbiah perspektif Ikhwan Muslimin.

Tarbiah uslub paling misali dalam berinteraksi dengan fitrah manusia sebagai bimbingan langsung dengan perkataan dan tidak secara langsung dengan qudwah. Ia dilakukan mengikut manhaj dan wasilah tertentu, dengan tujuan untuk melakukan perubahan pada diri manusia ke arah yang lebih baik. (wasail:15).

Uslub ialah cara. Yakni cara bermu`amalah dan berinteraksi dengan manusia.

Misali ialah paling baik, paling afdal, paling bermanfaat, paling sesuai. Uslub tarbiah paling misali ialah uslub pentarbiahan oleh Allah terhadap Rasulnya Muhammad s.a.w. dan pentarbiahan para sahabat oleh Rasulullah s.a.w.. Ia dapat dipelajari daripada sunnah Baginda secara umum dan pada sirahnya secara khusus.

Fitrah ialah tabiat semula jadi manusia, termasuklah yang baik dan buruk, keaiban dan kekurangan. contohnya kebaikan, kejahatan, perasaan-perasaan kasih, benci, takut, pengharapan,  solidariti, individual, beriltizam, mengelak diri, positif dan negatif.

Bermu`amalah atau berinteraksi dengan fitrah manusia merupakan sesuatu yang paling sulit dan sukar. Ramai tokoh-tokoh pendidikan, kemasyarakatan dan ilmu jiwa telah gagal dalam berinteraksi dengan fitrah manusia. Ini kerana mereka berinteraksi dengan fitrah manusia tanpa mengetahui rahsianya yang hakiki. Mereka menyediakan untuk fitrah manusia satu manhaj yang tidak mampu memenuhi keperluannya dan tidak mampu memindahkan manusia dari kejahatan kepada kebaikan, dari kesesatan kepada hidayah, kerana yang sepatutnya interaksi dengan fitrah manusia yang telah diciptakan Allah mestilah mengikut bimbingan Allah yang telah menciptakan manusia itu sendiri. Allah yang maha mengetahui selok belok fitrah manusia itu, tahu apa yang menjana kebaikan kepadanya. 

Arahan atau bimbingan langsung bermaksud proses ta`lim (mengajar), mendidik dan membentuk manusia secara langsung. Ia berlaku melalui perkataan yang berlaku dalam berbagai bentuk: perintah, tegah, galakan, rangsangan, menjauhkan, menarik pandangan, merangsang keinginan atau menakut-nakutkan. Ia juga boleh berlaku dalam bentuk teguran, cerita, menginsafi kejadian, makalah, pengajian, perkataan yang didengar atau dilihat. Kesemua ini tujuannya ialah untuk melakukan perubahan dalam diri orang yang ditarbiahkan.

Arahan atau bimbingan tak secara langsung bermaksud memberikan contoh dan teladan dengan melakukan amal soleh, tatacara hidup yang membimbing dan akhlak yang mulia. Ia bertujuan supaya yang ditarbiahkan mencontohi murabbi.

Arahan atau bimbingan, sama ada langsung atau tidak langsung samalah keadaannya dengan dua muka wang syiling. Ia saling tidak berpisah. Saling perlu memerlukan. Proses pentarbiahan memerlukan kedua-duanya sekali.

Al-Quran sarat dengan arahan-arahan dan bimbingan ini, baik dalam bentuk perintah, tegah, galakan, rangsangan, ugutan, amaran dan lainnya. Dalam sirah, akhlak, dan tatacara hidup Rasulullah s.a.w.  juga banyak contoh-contoh yang amat menarik mengenai arahan dan bimbingan, baik yang secara langsung atau tak langsung.

Manhaj pula bermaksud satu jalan yang jelas petunjuk-petunjuknya. Jelas perencanaan yang digariskan dengan teliti. Disebut juga minhaj. Firman Allah al-Maidah: 48 لكل منكم جعلنا شرعة ومنهاجا  yakni jalan Ilahi yang menjadi sumber hukum kepada manusia.

Menurut Ikhwan, manhaj, minhaj, syir`ah atau syar`iyah terbahagia dua:

Pertama: Manhaj yang natijahnya zanni. Pada kebiasaannya ia mengalami kegagalan. Ia adalah manhaj yang dicipta oleh seseorang atau satu kumpulan manusia dengan tujuan untuk melakukan perubahan dalam diri manusia.

Kedua: Manhaj yang natijahnya pasti. Pada kebiasaannya ia berjaya. Ia adalah manhaj yang disyariatkan Allah kepada manusia dan menunjukkan jalannya kepada mereka . Ia terbahagi kepada dua sudut:

1. Jalan atau cara yang disediakan Allah untuk diikuti oleh manusia. Jalan ini akan membawa kebaikan dan kemaslahatan kepada manusia dan dapat mengimarahkan negara. Inilah yang tunjukkan oleh firman Allah dalam surah al-Zukhruf: 32 ورفعنا بعضهم فوق بعض درجات ليتخذ بعضهم بعضا سخريا 

2. Jalan yang merupakan ajaran-ajaran agama yang ditentu dan diperintahkan Allah supaya diikuti dengan daya usaha mereka sendiri. Syariat agama ini tidak kaku dan statik. Ia mampu seiring dengan keperluan manusia,  di samping itu ia juga mengalami nasakh dan mansukh, supaya ia dapat memenuhi keperluan manusia. Inilah yang ditunjukkan oleh firman Allah surah al-Jathiyah: 18 ثم جعلناك علي شريعة من الأمر فاتبعها 

Bagi Ikhwan manhaj ini diambil dari sumbernya, iaitu al-Quran, al-Sunnah, sirah Rasullah dan para sahabat juga apa yang telah mereka sepakati (ijma`)

Manhaj ini bersifat syumul dan sempurna. Ia merawat semua aspek hidup manusia. Ia tidak memerlukan bantuan manhaj lain lagi.

Manhaj yang syumul ini amat istimewa kerana ia merangkumi dua sudut terpenting:

1. Sudut tarbawi: ia merangkumi metode pengajaran, pembelajaran dan wasilahnya yang berbagai. Ia bertujuan untuk menyempurnakan sahsiah Muslim dan merubahnya ke arah yang lebih baik dengan memampukannya berinteraksi dengan kehidupan dan sesuatu yang hidup, interaksi yang dapat memastikan kemaslahatan duniawi dan ukhrawi.

2. Sudut sistem. Sudut ini terbahagi pula kepada dua:

i. Sistem dalaman masyarakat. Ia merangkumi berbagai sistem dan adab tata tertib, 

   penentuan ikatan dan hubungan yang sewajibnya menguasai Muslimin di mana-  

   mana dan bila-bila sahaja, sama ada dia pemerintah atau rakyat dan dalam satu

   suasana iltizam yang tinggi terhadap hak dan kewajipan.

ii. Sistem luaran yang menentukan hubungan daulah Islam dengan negara lain. 

   Menjelaskan persoalan perang dan damai, dakwah dam memastikan Islam 

   mengambil tempat semua sistem, ideologi dan agama-agama lain.  

Dengan penuh ketegasan Ikhwan berpendapat bahawa sebarang manhaj lain tidak sesuai untuk orang-orang Islam. Ia juga tidak sesuai untuk orang yang bukan Islam, kecuali mereka sedia menerima kerugian di akhirat. Ini kerana tidak ada yang boleh menjana kemaslahatan dunia dan akhirat selain manhaj Ilahi. 

Banyak wasilah tarbiah yang boleh diguna pakai, termasuklah semua perbuatan atau amal yang tidak bercanggah dengan syarak  yang dapat mencapai matlamat  tarbiah Muslim dan menjamin maslahatnya dunia dan akhirat. Termasuk juga amal-amal yang mampu mendepani perubahan-perubahan yang berterusan dalam hidup manusia. Ia dapat menerima perubahan-perubahan yang tidak bercanggah dengan nas, nilai dan akhlak Islam. Dan dengan syarat ia dapat menjamin maslahat dunia dan akhirat.

2. Hadaf atau objektif tarbiah perspektif Ikhwan.

Secara umum matlamat tarbiah ialah untuk melakukan perubahan dalam diri manusia: dari jahat kepada baik dan lebih baik. Memindahkannya dari kufur kepada iman, dari maksiat kepada taat, daripada da sesat kepada hidayah, dari batil  kepada yang hak, daripada sistem-sistem manusiawi kepada sistem Ilahi dalam semua hal dan keadaan.

Namun demikian, dari penulisan dan program mereka dan dari penulisan orang lain mengenai mereka dapat disimpulkan bahawa sasaran tarbiah dalam IM ada dua:

1. Matlamat yang tetap dan tak berubah selamanya. Iaitu untuk mencapai matlamat tarbiah 

islamiyah: (1) Ubudiyah lillahi wahdah tepat mengikut syariat Allah. (2) Menegakkan kilafah Ilahiyah di bumi. (3) Taaruf antara manusia. (4) Memastikan dominasi Islam ke atas bumi Allah ini dan  (5) Menegakkan syariat Allah.  

2. Matlamat yang sentiasa berubah. Ia merupakan matlamat tarbiah dalam menangani perubahan-perubahan masyarakat  ( المتغيرات)  dan mempersiapkan apa yang diperlukan untuk mendepani perubahan itu.

1.Matlamat tidak berubah.

Secara umum matlamat tarbiah IM tidak berbeza daripada matlamat tarbiah islamiyah. Dengan kata lain, matlamat tetap tarbiah IM ialah untuk merealisasikan matlamat tarbiah islamiyah. Ada dua langkah besar Ikhwan untuk merealisasikan matlamat tarbiah islamiyah ini:

(1) Mengeluarkan matlamat ini dari bentuk teori kepada bentuk amali.

(2) Membantu manusia merealisasikan matlamat tersebut melalui berbagai wasilah yang  digunakan Ikhwan dalam proses tarbiah. 

Ternyata Ikhwan adalah kumpulan pertama menunjukkan kreativiti mereka dalam mencipta wasilah-wasilah untuk merealisasikan matlamat tarbiah islamiyah ini. 

Al-Bana telah merumuskan tujuh perkara yang menjadi sasaran Ikhwan untuk memastikan matlamat tarbiah islamiyah direalisasikan dalam alam nyata. Tujuh perkara tersebut ialah membina: 

1. Individu yang Muslim pada pemikiran, akidah, akhlak, emosi, amal dan tindakannya.

2. Rumah tangga yang Islam pada pemikiran, akidah, akhlak, emosi, amal dan tindakannya.

3. Bangsa Muslim yang Islam dalam semua perkara di atas .

4. Pemerintahan Islam yang membimbing bangsa Muslim yang memelikkan sifat di atas ke masjid dan memimpin mereka di bawah petunjuk Islam 

5. Menyatukan kembali setiap inci tanah air umat Islam yang telah diancai-ancaikan oleh siasah barat.

6. Mengibarkan semula panji-panji Allah di seluruh pelosok alam.

7. Mengiklankan dakwah islamiyah ke seluruh dunia.

                     (sila rujuk perincian 7 perkara ini dalam Risalah Kepada Generasi Muda)

Ada empat pendekatan yang diamalkan IM dalam tarbiah untuk merealisasikan matlamat tarbiah islamiyah dari alam teori ke alam nyata: 

1. Memampukan manusia melakukan ibadat kepada Allah dengan:

1. Mengembangkan unsur iman dalam diri manusia dengan konsep yang betul dan makrifat yang teliti mengenai zat, sifat dan perbuatan Allah serta mengikhlaskan tauhid rububiyah dan uluhiyah kepadanya. Seterusnya memperkemaskan baki rukun-rukun iman yang lain.

2. Menghidupkan unsur-unsur Islam dalam diri manusia dan membantu mereka berbuat demikian. Ini dilakukan dengan memastikan kefahaman yang jelas tentang konsep dua kalimah syahadah dan melaksanakan tuntutannya dengan:

-menunaikan solat dalam waktunya

-mengeluarkan zakat

-berpuasa bulan Ramadan

-mengerjakan haji jika mampu

3. Melaksanakan unsur ihsan sewaktu melakukan ibadat dengan:

-dalam ibadat: Muslim melakukannya seolah-olah dia melihat Allah dan

  bertaqarrub kepadanya dengan melakukan yang sunat-sunat.

-dalam perkara adat dan kebiasaan (muamalat sesama manusia dan lainnya) 

  Muslim mestilah melakukan ihsan dalam perbuatannya.

-dikira sebagai ihsan juga ialah:


-ihsan pada diri dengan memastikannya melakukan suruhan Allah 

                dan meninggalkan tegahannya.


-ihsan kepada semua manusia dengan menyumbang kebaikan

                kepada mereka, mengeluarkan mereka daripada maksiat.

4. Memastikan keadilan dilaksanakan dan membantu manusia melakukan dan mendapatkan keadilan dengan memastikan:

-keadilan manusia terhadap Tuhannya dengan patuh kepada agama

-keadilan manusia terhadap dirinya dengan memastikannya melakukan

 yang wajib

-keadilan sesama manusia dengan memberikan hak kepada yang hak dan 

 menghalang dia dizalimi serta cinta kebaikan semua manusia.

5. Melakukan amar makruf dan nahi mungkar dan membantu manusia melakukannya. Ia dilakukan dengan tadarruj seperti dalam hadis amar maaruf nahi mungkar.

6. Melakukan amal jihad fisabilillah dengan:

-menyiapkan jiwa akal dan jasad untuk memikulnya

-menyiapkan berbagai bentuk kekuatan

-bersiap siaga dan sentiasa membisikkan kepada diri untuk berjihad

2. Memampukan manusia menunaikan tanggungjawab khilafah ke atas bumi Allah dan bertindak memakmurkannya serta membantu manusia melaksanakan kewajipan ini dengan:

1. Mengimani bahawa Allah menyediakan alam untuk dimanfaatkan dan memakmurkan dunia adalah wajib.

2. Memanfaatkan sebab-sebab ilmiah teknik-teknik semasa yang membolehkan manusia memakmurkan alam

3. Memastikan bahawa manusia tidak dapat menjadi khalifah dengan cara yang memberi manfaat dunia dan akhirat selagi mereka tidak menunaikan tuntutan iman dan amal soleh.

3. Memampukan manusia menunaikan tanggungjawab taaruf antara Muslimin dalam satu negara dan negara Islam lain. Taaruf ini mestilah tegak di atas anasir-anasir yang kukuh:

1. Akhlak Islam dan adab-adabnya dalam taaruf

2. Ukhuwah fillah dan yang berkaitan dengannya: hak dan tanggung jawab

3. Ta`awun dan saling membantu

4. Menghubungkan silatulrahim dan saling bahu membahu

5. Saling nasihat menasihati tentang kebenaran, hak dan sabar

6. Bertukar-tukar pandangan dan pendapat mengenai kepentingan bersama

4. Memampukan manusia bekerja untuk memastikan penguasaan umat Islam ke atas bumi Allah dan memastikan syariat Islam mendominasi dunia dengan:

1. Beriman, melakukan amal soleh, memakmurkan bumi, taaruf dan mahabbah fillah di semua peringkat: individu, keluarga, masyarakat dan ummah.

2. Melakukan semua wasilah yang lulus syarak untuk mendaulatkan Islam dan Muslimin, antaranya:

-dakwah

-tarbiah

-pengarahan dan bimbingan dengan mengemukakan sistem yang sesuai

 untuk masyarakat

-menubuhkan institusi Islam

3. Melakukan kegiatan-kegiatan sebuah negara Islam: kerajaan dan majlis-majlis perundangan sejajar dengan manhaj syariah

4. Bekerja untuk menegakkan kedaulatan dan ketuanan Islam

5. Bersiap siaga untuk melaksanakan hukum-hukum Allah

2.Matlamat yang sentiasa berubah.

Matlamat untuk menghadapi perubahan-perubahan sosioekonomi dan budaya dalam masyarakat. Bidang-bidangnya ialah:

1. Perubahan-perubahan aliran pemikiran dan budaya

2. Perubahan  teori-teori, sistem masyarakat dan politik

3. Perubahan politik dan ekonomi negara

4. Perubahan taraf, gaya dan cara hidup

5. Perubahan pandangan terhadap alam, kehidupan dan benda hidup.

Perubahan-perubahan ini dihadapi dengan:

1. Mengenal pasti perubahan-perubahan tersebut

2. Menyedarkan umat Islam mengenai perubahan tersebut dan meyakinkan mereka terhadap syariat Allah

3. Mengemukakan jalan penyelesaian cara Islam terhadap perubahan tersebut

Perbincangan di atas menunjukkan tiada perbezaan ketara antara tarbiah perspektif Ikhwan berbanding tarbiah perspektif  Islam. Kalau ada pun yang boleh dikatakan perbezaan ialah:

i. Tarbiah Ikhwan merupakan perincian kepada keumuman yang terdapat dalam tarbiah 

    Islam

ii. Tarbiyah Ikhwan merupakan praktik dan pelaksanaan kepada teori dan prinsip yang 

    terkandung dalam matlamat tarbiah Islam ke dalam wasilah tarbiah Ikhwan.

JIM, AHLI DAN TARBIYAH

JIM merupakan organisasi dakwah yang amat mengutamakan program tarbiah, kerana yakin tarbiahlah yang dapat membekalkan organisasi dengan ahli berkualiti dan mampu menggarap tugas dakwah.

Jika dibandingkan dengan Muslim awam lain, mungkin ahli JIM adalah mereka yang paling banyak memenuhi sifat-sifat tausiq, namun jika dinilai daripada sudut kualiti yang wajib ada pada setiap ahli JIM ternyata masih ramai  bilangan ahli JIM yang belum dapat memenuhi keperluan itu, malah ia masih memerlukan satu peruntukan tenaga dan masa yang mencukupi.

PUNCA KEGAGALAN 
TARBIYAH

Berdasarkan pengalaman ada beberapa perkara yang menjadi punca kepada kegagalan tarbiah dalam melengkapkan individu dengan sifat-sifat tausiq, antaranya:

1.Faktor luaran.
1.1.Halangan-halangan keselamatan. Ia sedikit sebanyak penghalang sukses perjalanan tarbiah.

1.2.Pertembungan antara pemerintah dan  pembangkang yang kadangkala menyeret ahli JIM secara langsung atau tidak. Sekalipun keterlibatan langsung dalam medan merupakan satu jenis tarbiah namun kecenderungan individu dan kemampuan mencerakin aulawiyat tidak sama di kalangan ahli, akhirnya ia menggagalkan usaha membentuk ahli yang seimbang.

1.3.Peristiwa-peristiwa dan kejadian harian yang berlaku di dalam dan luar negara. Ia mengambil banyak masa ahli untuk membaca akhbar bercetak dan akhbar e. Ia akan mengurangkan masa mereka untuk membaca bahan-bahan aulawiyat. 

2.Faktor dalaman.

2.1.Berlku sesuatu yang boleh menghalang atau melambatkan usaha melengkapkan kualiti akan mempengaruhi ahli. Contohnya; Kecenderungan kepimpinan negeri, daerah atau usrah kepada satu-satu medan dakwah. Masul akan menggerakkan mereka yang di bawah pimpinannya ke medan itu dan menumpukan masa dan tenaga mereka di medan itu, dan akhirnya mengabaikan pembangunan diri.

2.2.Kewujudan ahli yang sering mempertikaikan kepimpinan (di mana-mana peringkat) menidak, mentajreh atau memperlekehkan mereka. Ini akan mempengaruhi lingkungannya, mungkin  timbul suasana buruk sangka atau mencacati thiqah kepada kepimpinan.

2.3.Naqib yang merasa diri serba boleh, ditambah pula sikap pandang rendah kebolehan orang lain, stail naqib ini akan mengesani ahli usrahnya, dan seterusnya akan ada yang pro dan ada yang kontra, di sinilah bermulanya suasana tidak sihat dalam organisasi yang seterusnya menjejaskan proses tarbiah.

2.4.Sistem penilaian tidak standard dan sistem atau teknik melaporkan yang tidak jelas dalam proses mentausiqkan kualiti ahli dalam organisasi. Ia akan menyebabkan ada ahli yang sudah sampai ke satu kualiti (matang kualiti di satu peringkat) tetapi masih dianggap belum matang dan sebaliknya ada ahli yang belum mencapai matang kualiti tetapi telah disahkan sebagai matang.

2.5.Terlalu baku memindahkan pengalaman dari satu tempat atau dari satu pembacaan ke satu tempat dan tidak cukup intelek dalam membaca dan menilai realiti persekitaran. Ia akan  membuatkan pentarbiahan tidak sesuai dengan tuntutan semasa dalam sesetengah perkara.

2.6.Kewujudan ahli yang suka banyak cakap, berjenaka atau bergurau yang melampau. Ia akan mempengaruhi lingkungannya meniru perangai itu.

2.7.Tingkat ilmu yang tidak sama dalam satu usrah. Ia membuatkan kurang semangat berlumba-lumba atau bosan kepada yang telah faham.

3.Faktor peribadi individu.

3.1.Saki baki jahiliah: Masyarakat di sekeliling gerakan Islam adalah masyarakat jahiliyah. Orang awam menjadi ahli JIM dengan berbagai latar-belakang. Selalunya, di hari pertama mereka menjadi ahli mereka amat jauh dari kualiti yang kita kehendaki, mereka masih tebal dengan kebiasaan jahiliahnya. Saki baki jahiliah ini berkemungkinan besar menjadi penghalang kejayaan tarbiah jika tidak ditangani dengan hikmat.

3.2.Sifat-sifat keperibadian individu. Individu yang menjadi ahli JIM mempunyai berbagai sifat peribadi tersendiri: bakhil, pendiam, sombong, pemarah dll. Sifat-sifat ini mempunyai kekebalan tersendiri dalam menghalang usaha pentarbiahan melengkapkan kualiti, contoh:


-Sombong dan tinggi diri sukar menerima nasihat dan mengikhlaskan ibadat qalbi.


-Bersemangat melampau menghalang penyempurnaan kualiti bercakap yang berfaedah.


-Banyak lagi contoh lain

Dalam banyak keadaan program usrah, mu`ayasyah jamaiyah sahaja tidak cukup, naqib perlu wujudkan mu`ayasyah fardiyah dengan ziarah, musafir bersama dan lainnya yang boleh membantu.

3.3.Kesibukan harian mencipta kecemerlangan  kerjaya.

PENDEKATAN TARBIYAHAN BERKESAN

1.Satu hakikat

Semua tahap kepimpinan mesti mewujudkan suasana ahli dapat mendengar, membaca dan menyak-

sikan sesuatu yang islamik. Ia dilakukan dengan mewujudkan suasana jama`iyah/kebersamaan. Kewujudan suasana ini dikira daruri, ia tidak boleh dipertikaikan. Mungkin boleh dipertikaikan kelemahan cara pelaksanaannya. Ia dikenal sebagai tarbiah jama`iyah. Di samping tarbiah jama`iyah ini perlu ada tarbiah sahsiah dilakukan oleh naqib/masul.

2.Pendekatan tarbiah berkesan.

2.1.Naqib menjadi qudwah mitahiyah kepada ahli.

Ia merupakan pendekatan paling unggul, berjaya dan cepat, kerana: 

i. Manusia lebih mudah terpengaruh dengan apa yang di lihat لسان الحال أفصح من لسان المقال 

ii. Masul tidak perlu cakap banyak, dia hanya membentuk kualiti ahli dengan perbuatannya,

   
   dia dapat pahala dan diikut ahli.


iii. Ahli tidak akan melakukan sesuatu yang berlawanan dengan perbuatan naqib.

2.2.Memperbaiki keaiban dan kekurangan.

Tarbiah dibangunkan atas asas mengubati kelemahan dalam semua aspek. Ia menjadi tumpuan naqib sebelum atau semasa membuat penambahan-penambahan kualiti baru. Naqib perlu mengesani kelemahan-kelemahan ahli untuk memperbaikinya. Cara menasihati mestilah sesuai dengan keadaan ahli terbabit:


i. Yang mudah faham boleh dinasihati secara terus terang


ii. Yang kurang faham mungkin memerlukan cara lain


iii. Secara umum nasihat mesti tidak menunjukkan rasa benci dan tinggi diri.



(sila teliti risalah : Adab-adab memberi nasihat)

2.3.Memotivasikan ahli untuk mencapai sasaran  misali.

Naqib meletakkan di hadapan ahli sasaran misali yang dijadikan matlamat untuk dicapai. Sasaran misali itu mestilah berkadar nisbahnya dengan ahli terbabit supaya dia  yakin mampu mencapainya, bukan sasaran misali yang terlalu tinggi sehingga dia tidak yakin atau merasa berat mencapainya. Pada kebiasaannya sasaran misali ini didasarkan kepada usaha membentuk kualiti ahli yang diperlukan mengikut tahapnya. Cara pelaksanaan sasaran misali:


i. Sasaran di sudut ilmu, contohnya: Mulakan dengan membaca risalah-risalah Imam Hasan al-

               Bana , atau tajuk-tajuk mengenai akidah, iman, syahadah dan  tuntutannya atau yang lain 

               mengikut keperluan ahli yang naqib sendiri lebih mengtahuinya. Pada masa yang sama naqib 

               mestilah menumpukan perbincangannya dengan ahli terbabit  sejajar dengan sasaran

               mithalinya.

Kemudian tingkatkan kepada membaca buku-buku Maududi: Islam dan Jahiliah, Asas-asas 

Islam, Manhaj Inqilab, Isu-isu Ekonomi, Teori Politik Islam, Jihad da lainnya atau komponen

buku-buku lain mengikut keperluan ahli terbabit.

Mungkin pembacaan ini dimasukkan ke dalam checklist amalan bulanan.

ii. Sasaran di sudut ibadat, contohnya: Memulakan dengan meletakkan sasaran ibadat yang diperlukan oleh kualiti ahli dalam sudut ibadat : yang fardu `ain, sunat muakkad, sunat-sunat lain, yang bersifat harian, mingguan, bulanan dan tahunan, ziarah kubur, ziarah orang sakit, ziarah sahabat dan lainnya.

Amalan-amalan ini juga mungkin perlu dimasukkan ke dalam checklist amal mingguan atau

              bulanan mana yang sesuai.

iii. Sasaran dalam sudut aktivisme dengan melatih ahli menulis laporan mingguan dan bulanan,  

Memprogramkannya dalam aktiviti dakwah tertentu yang sesuai  dengannya. Melatih beliau

menyampaikan pengajian, ceramah, penulisan kertas kerja dan membentangkannya, membuat 

apa-apa perancangan atau lainnya.


Dalam masa yang sama naqib tunjukkan contoh-contoh cara kerja dan bagaimana aktiviti

harian, mingguan dan bulanan para du`at lain. Naqib perlu ingat: meminta ahlinya meleng-

kapkan diri dengan kualiti yang  kita kehendaki dengan tanpa bimbingan dan qudwah amali 

ahli akan tidak tahu sasaran atau matlamatnya, tidak tahu apa yang sepatutnya dilakukan, 

malah lebih teruk jika dia yakin keadaannya sekarang sudah betul dan sempurna.

2.4.Menghubungkan ahli dengan satu matlamat yang praktik. 

Naqib mesti meletakkan di hadapan ahli matlamat yang mampu dicapainya dalam masa terdekat atau boleh ditentukan, bukan matlamat yang terlalu jauh yang dia melihatnya sukar dicapai. Contohnya; Ahli dirangsang mencapai matlamat jangka pendek daripada strategi jangka panjang. Mungkin ada strategi 5 tahun, 2 tahun, setahun atau bulanan atau capaian mingguan.

Naqib seharusnya berhati-hati daripada suasana yang membuatkan ahli ternanti-nanti untuk mencapai sesuatu matlamat yang kemungkinan sukar tercapai, seperti mati syahid.Ini akan menatijahkan mereka kecewa kerana menunggu terlalu lama atau bertindak sendiri melakukan sesuatu yang bukan dalam strategi organisasi. Keadaan ini tambah bahaya bagi golongan belia yang memang semangat berkorbannya amat tinggi.

Dalam banyak hal, matlamat yang diransangkan ialah yang berkaitan dengan penyebaran fikrah, kesedaran Islam, penambahan ahli kuantiti dan kualiti, indibat dengan tanzim/organisasi. Rancangkan semua ini supaya ia menjadi matlamat yang boleh dan mesti dicapai dalam tempoh mingguan, bulanan atau tahunan. Minta dia menjawab soalan tertentu, tugaskan dia memikat individu tertentu dalam tempoh tertentu yang munasabah, minta dia mahir memberi ceramah dalam 10 tajuk mengenai fiqh dakwah atau lainnya, taklifkan dia membuat penyelidikan mengenai tajuk tertentu, taklifkan dia dan beberapa ahli lain melaksanakan sesuatu program dan lainnya.

2.5.Gaalakkan ahli  berfikir

Naqib jangan sekali-kali menjadikan ahlinya menjadi pak turut yang hanya menerima maklumat dan arahan, tidak tangkas berfikir, tidak kritis dan sebagainya. Naqib mesti memastikan ahlinya turut sama berfikir mengenai organisasi: cabarannya, masalahnya, kewangannya dan lain-lain. Beri dia satu dua soalan mengenai apa-apa perkara dan minta dia berfikir mengenainya kemudian minta dia kemukakannya kepada anda dengan kemas dan teratur.

Yang dikemukakan ini hanya sebagai contoh. Naqib dengan skil, seni, kreativiti dan pengalamannya boleh melakukan banyak cara lain yang mungkin lebih berkesan.

TIGA PERKARA PENTING DALAM PROSES TARBIYAH

Ada tiga perkara yang dapat menjamin arahan-arahan naqib/masul kepada ahli, begitu juga kepimpinan diberbagai peringkat dipatuhi. Tiga perkara tersebut ialah:

1.Keyakinan ahli kepada kepimpinan.

Kepercayaan atau thiqah ahli kepada kepimpinan termasuklah naqib dan masul amat penting. Thiqah inilah yang membuatkan ahli merasakan semua arahan yang diterimanya patut ditaati dan dilaksanakan kerana ia datang dari kepimpinan yang berwibawa, layak dan berhak mengeluarkan arahan tersebut. Ia merasakan kepimpinan lebih berkelayakan daripada dirinya. Naqib mestilah membina kepercayaan ini di kalangan ahli usrahnya.

2.Membangun kepercayaan diri sendiri sebagai ahli dalam usrah.

Naqib juga mesti membina keyakinan diri setiap ahli usrah. Sebagai ahli dalam organisasi dan usrah dia mesti yakin bahawa dia berkelayakan untuk turut sama membangun organisasi. Naqib boleh menyatakan kepadanya bahawa kebaikan ahli organisasi yang melingkunginya bergantung kepada kebaikannya. Kerja dan kegiatan amalnya menjadi pendorong kepada mereka untuk berlumba-lumba. Kesemua ini kerana mereka mendengar apa yang dituturkannya dan melihat apa yang dilakukannya. Atau dengan cara lain yang boleh membina yakin diri pada ahli terbabit.

Cara ini sudah teruji berkesan, cuma mungkin ada unsur negatif, iaitu perasaan ‘ghurur’. Cara ini semacam sudah tidak diamalkan lagi sekarang. Ia perlu dihidupkan semula.

3.Tarbiah milik organisasi.

Ia bermaksud bahawa pentarbiahan ahli organisasi mesti dilakukan oleh kepimpinan organisasi dari perbagai peringkat. Ia tidak boleh diserahkan kepada orang lain. Ahli mungkin boleh menerima sesuatu yang berbentuk ilmu kontan dari orang lain, tetapi hal-hal mengenai pentarbiahan untuk membentuk kualiti, untuk melengkapkan diri dengan syurut penerimaan masuliyah, ia mesti dilakukan oleh kepimpinan organisasi. Ini kerana:

3.1.Apabila ahli menjadi naqib dia bertanggungjawab, dia juga pemimpin diperingkatkannya, dia mewakili kepimpinan di atasnya dan dia bertanggungjawab kepada mereka. Dia juga memiliki pengalaman sendiri dan pengalaman berorganisasi, terutama yang berbentuk tanzimi. Pengalaman ini mesti diwariskan kepada ahli usrahnya. Semua ini tidak ada pada orang lain.

3.2.Dalam struktur organisasi, selain dari saluran komunikasi lain, naqib merupakan saluran maklumat kepada ahli usrahnya. Maklumat organisasi bukan didapati dari orang yang entah dari mana-mana.

3.3.Penilaian ke atas ahli organisasi dilihat kepada ketaatannya  kepada kepimpinan, ini hanya berlaku apabila tarbiah dilakukan oleh kepimpinan organisasi. Orang luar organisasi bukan kepimpinan organisasi. Ketaatan kepadanya bukan ketaatan kepada organisasi.

WASILAH TARBIYAH

Wasilah tarbiah dalam organisasi dakwah berkait rapat dengan fikrah dan manhaj yang diterima pakai oleh organisasi tersebut: Apa sikap mereka dalam menggunakan kekuatan, pemberontakan, kerajaan dan pemerintah. Atau dengan kata lain ia berkait rapat dengan susuk organisasi itu sendiri. Jim telah menentukan susuknya sendiri Naqib mesti jelas dan mengerti serta peka terhadap aplikasi susuk ini ke dalam proses tarbiah.

Apa pun, secara umum wasilah tarbiah dalam organisasi dakwah ialah:


1.Usrah


2.Katibah


3.Rehlah


4.Mukhaiyam, disebut juga mu`askar, cuma kalimah ‘mu`askar’ mungkin ada masalah


5.Daurah


6.Nadwah


7.Muktamar 

Semua wasilah-wasilah ini telah dimulakan oleh ustaz al-Mursyid di permulaan dakwah yang dipimpinnya. JIM menerima wasilah-wasilah ini kerana ia telah terbukti amat berkesan dalam mentarbiahkan ahli jika dilaksanakan dengan sempurna, dengan kefahaman JIM mungkin terpaksa melakukan pengubahsuaian sejajar dengan tuntutan dan kekangan semasa, terutama bahan pentarbiahan. 

Dalam kertas ini semua wasilah ini dikemukakan secara ringkas sahaja. Ia akan dibincangkan dengan panjang lebar dalam kertas ‘Wasilah tarbiah’ insya Allah.

1.Usrah.

Usrah merupakan batu bata pertama dalam pembinaan dan pembentukan organisasi dakwah. Ia juga merupakan asas bagi pembinaan individu,wasilah tarbiah paling misali dalam mentarbiahkan individu dengan tarbiah yang sempurna. Ia mencakup pembentukan seluruh aspek keperibadian individu. Usrah membentuk keperibadian islamiyah dalam diri individu sehingga ia menjadi graduan dengan memiliki sifat-sifat yang dikehendaki al-Quran dan al-Sunnah .

Usrah mempunyai sejarahnya yang tersendiri, matlamat, rukun, syarat, adab dan kewajipan, program, wasilah, cara pengendalian dan naqib.

Usrah adalah wasilah tarbiah paling penting kerana ia wasilah paling berkesan dan paling berjaya dalam melengkapkan ahli dengan kualiti dan syurut. Usrah juga merupakan unit terpenting dalam organisasi. 

2.Katibah.
Katibah merupakan atau wasilah khusus dalam pentarbiahan ahli. Ia menekankan tarbiah ruhiyah, melembut hati, mentazkiah diri, membiasakan tubuh badan melakukan ibadat secara umum dan tahajjud, zikir, tadabbur dan berfikir secara khusus. Katibah merupakan usaha mujahadah diri, memerangi syaitan dan godaannya, menyiapkan individu untuk memikul jihad dalam berbagai bentuknya. Katibah memberikan kepada individu kekuatan: jiwa, akal, badan, sabar dan kemampuan menanggung beban perjuangan.

Daripada sudut gerakan organisasi katibah merupakan ruang mu`ayasyah. Dalam katibah ahli organisasi dilatih bermu`ayasysh dalam satu tempoh yang agak panjang dan bukan dalam suasana biasa, kerana ia merupakan malam-malam yang jiwa merasakan sebu kepada Allah, dia meninggalkan segala kejahatan dan kerehatan untuk dia kembali mengenali hakikat dirinya, apakah dia akan mengutamakan kerehatan atau akan mengutamakan penat lelah jihad pada jalan Allah dan dakwah.

Daripada sudut sejarahnya katibah telah mengalami perubahan mengikut tuntutan semasa. Dalam satu kertas mengenai sistem ini disebutkan. “sistem katibah satu sistem olahan yang unik. Mungkin ustaz al-Mursyid mengilhamkannya daripada pertemuan-pertemuan di Dar al-Arqam Bin Abi al-Arqam, di mana Rasulullah s.a.w. menghimpunkan para sahabat yang beriman dengannya di peringkat permulaan dakwahnya, bilangan mereka amat sedikit, Baginda akan mencurahkan kepada mereka apa yang ada padanya dan meluahkan seluruh perasaannya. Baginda mengambil pendekatan tarbiah ruhiyah yang tinggi sehinggalah mereka keluar dari perhimpunan itu sebagai panji-panji hidayah, pembawa obor Islam, lantas mereka menerangi dunia…..”.

Katibah merupakan salah satu dari sistem takwin. Ia boleh dikira sebagai takwin yang terarah, teknik tarbiah yang mendalam dan secara langsung, kerana dalam sistem inilah kepimpinan yang mengarah dan ahli yang diarah membebaskan diri daripada  alam keliling,  keduanya saling berhadapan, mereka tidak diganggu oleh apa-apa gangguan, hati dan akal mereka berada dalam satu suasana bersiap siaga untuk memberi dan menerima.

Ustaz al-Mursyid memang berhasrat untuk mengembangkan sistem ini sehingga merangkumi semua anggota markaz. Beliau sendiri bertindak mentarbiahkan mereka. Beliau telah memulakan dengan 40 orang untuk satu katibah, kemudian diikuti oleh 40 yang lain dan seterusnya. Oleh itu setiap katibah terdiri daripada 40. Katibah mempunyai matlamat, rukun, syarat dan adab, tentatif program, amir dan pembantunya dan hak-hak dalam katibah. 

3.Rehlah.

Rehlah merupakan satu lagi wasilah pentarbiahan ahli dalam IM dan diterima pakai oleh JIM. Ia merupakan tarbiah jamaiyah seperti katibah. Dalam rehlah ahli dapat bergerak bebas, beriadah, membuat latihan-latihan, mendidik sifat sabar berlapar dan dahaga dan lainnya yang tidak dapat dilakukan dalam program usrah dan katibah. 

Rehlah lebih menekankan sudut badaniyah berbanding sudut ruhaniyah. Ia amat penting untuk mewujudkan dalam organisasi satu suasana jamaa`ie yang dipenuhi nilai-nilai islamiyah, kepatuhan kepada peraturan dalam satu tempoh tertentu. Dalam rehlah peserta dapat merasakan kehidupan islamiyah yang amali.

Pada kebiasaannya rehlah diadakan sehari dalam sebulan bermula dari fajar sampai solat maghrib. Ia disertai oleh beberapa kumpulan usrah yang tidak mesti setara peringkatnya, malah boleh disertai oleh penyokong dan yang simpati dengan organisasi. Ia sepatutnya diadakan di lokasi-lokasi yang jauh dari kota, sunyi dan memerlukan perjalanan sederhana jauh kerana semua persiapan dan perjalanan untuk sesuatu rehlah merupakan tarbiah bagi peserta.

Rehlah mempunyai berbagai jenis, matlamat, adab dan syarat,tentatif dan perjalanan program, amir dan pembantunya: masul kewangan, masul pengurusan, masul riadah, masul ilmiah/ceramah dan lain yang berkaitan.

4.Mukhaiyam.

Mukhaiyam mempunyai sejarah perkembangannya yang amat menarik. Ia merupakan kesinambungan dari sistem ‘rehlah’ yang berkembang menjadi sistem ‘jauwlah’ yang akhirnya menjadi sistem ‘mu`askar’ atau ‘mukhaiyam’.

Berlainan dari sistem katibah dan rehlah mukhaiyam menyempurnakan satu sudut lain yang tidak dapat disempurnakan oleh tiga wasilah di atas. Ia lebih tertumpu kepada matlamat untuk menghimpunkan ahli dalam tempoh yang lebih lama untuk tujuan memberikan tarbiah dalam satu bentuk lain: kehidupan islamiyah dalam tempoh yang lama, kehidupan berdisiplin ala tentera seperti mematuhi disiplin dengan teliti dalam satu tempoh yang lama, sabar memikul kesukaran dan kepayahan, iltizam dengan semua perkara-perkara walaupun kecil dan membina semangat kerjasama.

Insya Allah akan dibincangkan hal-hal berkaitan mukhaiyam: sejarahnya, objektifnya, syarat dan adab-adabnya, programnya, pengarah/amir dan pembantunya.

5.Daurah.

Daur dalam Bahasa Arab bermaksud ‘pusing’. Daurah ertinya pusingan. Program ini dinamakan ‘Daurah’ kerana ia berlaku mengikut pusingan dalam masa yang ditentukan. Daurah disertai oleh satu kumpulan kecil untuk mengikuti program ceramah dalam berbagai aspek, membuat kajian, penyelidikan, atau latihan dalam tajuk-tajuk tertentu. Ia dilakukan untuk melengkapkan kefahaman sama ada  berkaitan fikrah atau ilmiah yang diperlukan dalam mal-amal islami.

Daurah merupakan satu lagi wasilah tarbiah yang dilaksanakan untuk memperkayakan maklumat atau mengadakan latihan-latihan kemahiran, meningkatkan skil dalam berbagai aspek yang diperlukan oleh ahli dan kepimpinan untuk melaksanakan kerja-kerja organisasi dan amal dakwah.

Daurah mempunyai objektif tersendiri, program dan pelaksanaannya, pengarah program dan pembantunya,.

6.Nadwah.

Nadwah atau seminar pada kebiasaannya adalah satu program yang dihadiri oleh sekumpulan orang, dipimpin oleh golongan pakar dan berpengkhususan untuk membincangkan sebarang tajuk. Golongan pakar dan berpengkhususan ini akan mengemukakan pendapat dan hujan-hujannya dalam kertas kerja yang dibentangkan dalam seminar. Pembentang kertas kerja dan hadirin tidak semestinya ahli organisasi. Ini bergantunglah kepada matlamat dan status seminar itu diadakan.

Seperti wasilah an nadwah juga mempunyai objektif, program dan tentatifnya, pengarah dan pembantunya.

7.Muktamar.

Muktamar ialah satu perhimpunan untuk membincangkan sesuatu perkara. Muktamar diadakan dalam dua bentuk: Pertama, Muktamar Rasmi. Ia diadakan khusus untuk membincangkan sesuatu perkara penting ditinjau daripada sudut objektif, natijah dan kesannya,  seperti menandatangani MOU atau perjanjian. Kedua Muktamar Am. Ia dihadiri peserta yang ramai  yang mencapai bilangan ratusan. Penyertaan bebas kepada pertubuhan atau individu tertentu. Ia diadakan dalam tempoh tertentu untuk membahaskan sesuatu perkara dan membuat tausiyah/pengisytiharan untuk disebarkan dengan lebih luas. Muktamar diadakan dengan objektif, program dan tentatif pelaksanaannya, pengarah dan pembantunya.

TARBIYAH FARDIYAH

1.Maksud tarbiah fardiyah.
Tarbiah fardiyah ialah tarbiah yang dilakukan oleh ahli ke atas dirinya sendiri,dalam erti kata dia sendiri berinisiatif untuk melengkapkan kualiti atau syurut dalam dirinya. Sememangnya merupakan tanggungjawab ahli untuk melengkapkan dirinya. Perubahan diri seseorang itu mesti bermula dari kehendaknya sendiri. Sehebat mana dan setinggi mana pun skil tarbiah yang dimiliki naqib dia sukar berjaya jika tidak dibantu kehendak individu yang ditarbiahkan.

Naqib hanya berperanan sebagai pemandu arah, perancang dan pemantau ke atas apa yang dilakukan oleh ahli terbabit. Jika dalam usrah perhatian naqib ditumpu kepada semua ahi usrah tetapi dalam tarbiah fardiyah perhatian difokuskan kepada individu. Ia lebih menjurus kepada pelengkapan berbeza yang diperlukan oleh individu berdasarkan kekurangan dan kelemahan masing-masing. Mungkin kelemahan itu di sudut sifat-sifat ruhiyah atau ilmiah atau di sudut fikrah atau lainnya. Rasulullah s.a.w. ditanya oleh ramai sahabat tentang satu soalan, tetapi jawapan Baginda berbeza-beza mengikut keperluan yang bertanya. Inilah satu seni dan skil tarbiah yang telah ditunjukkan oleh Rasulullah s.a.w..

2. Beberapa perkara perlu diambil berat oleh naqib.

Dalam melaksanakan tarbiah fardiyah naqib mesti mengambil kira hal-hal berikut:

1.Sifat yang mesti ada dalam dirinya sebagai murabbi.

1.1.Memiliki akhlak Muslim.

Sewaktu menjelaskan sifat Muslim dalam NN01: Naqib, telah dijelaskan bahawa Muslim mestilah tidak melakukan dosa besar, tidak kekal melakukan dosa kecil dan taat kepada pemimpin. Semua sifat ini diperlukan dalam tarbiah fardiyah dan ditambah lagi dengan sifat sabar menghadapi karinah ahli, kerana mereka datang daripada latar belakang yang berbagai. Beliau juga mesti jujur, penuh tanggungjawab, bersikap rahmah dan lain-lain sifat yang diperlukan dalam komunikasi manusia. Ringkasnya sifat-sifat qudwah, kerana kedudukan naqib dalam tarbiah fardiyah adalah menjadi teladan langsung kepada individu yang ditarbiahkan.

1.2.Azam yang kuat untuk melengkapkan syurut dan kualiti ahli.

Seperti dinyatakan di atas, ahli datang dari latar belakang berbagai. Kualiti mereka berbagai. Kelemahan mereka yang perlu diperbaiki juga berbagai. Julatnya antara individu dengan yang lain mungkin sangat jauh. Naqib akan menghadapi kesukaran dalam melakukan tarbiah fardiyah, kerana ia mesti dilakukan sesuai dengan individu terbabit. Mengikut pengalaman di sinilah selalunya kegagalan naqib. Biasanya dia dikekang masa dan kesibukan atau gagal memahami keperluan sebenar anak didiknya. Oleh itu, dalam menghadapi situasi sukar ini bekalan yang mesti ada pada naqib ialah semangat dan azam yang kuat untuk meningkatkan kualiti ahli. Sebagai pemangkin dirinya beliau hendaklah sentiasa ingat ganjaran besar yang telah dinyatakan oleh Rasulullah s.a.w.: lebih baik dari dunia dan seluruh isi dunia. 

2.Sifat-sifat yang diperlukan dalam komunikasi.

Sifat-sifat ini diperlukan kerana proses tarbiah memerlukan komunikasi antara murabbi dan ahli. Keperluannya lebih ketara dalam tarbiah fardiyah, kerana naqib berhubung secara langsung dengan ahli. Oleh itu naqib memerlukan skil berikut:

2.1.Kemampuam mengesani latar belakang ahli.

Naqib mesti tahu bagaimana seni untuk mengetahui latar belakang ahli se terperinci yang mungkin dan dalam berbagai aspek yang mungkin: Keluarga, pegangan agamanya, status sosioekonominya, pengaruh dalam masyarakat dan kerajaan, pengalaman hidupnya; susah senang, penderitaan, keakraban dan keterikatan dengan keluarga, pendidikan keagamaan dan profesionalisme. kerjaya dan lainnya. 

Ada dua perkara yang menyebabkan perkara ini penting:

1. Memastikan anasir yang boleh merosak atau membawa masalah kepada organisasi dikenal pasti lebih awah. Ia termasuk dalam pelaksanaan ‘hazar’.

2. Memahami perwatakan-perwatakan yang berbeza pada ahli, kerana latar belakang yang 

berbeza dalam aspek-aspek tertentu akan melahirkan perwatakan yang berbeza. 

Mengetahui perwatakan ini amat penting dalam menyesuaikan pendekatan tarbiah ke atas 

seseorang. Pengalaman menunjukkan mereka yang pernah mengikuti mana-mana 

organisasi  memerlukan usaha lebih banyak kepada memperbetulkan sikap, pandangan-

pandangan salah,  amalan-amalan bidah, memerlukan banyak perbincangan dan 

sebagainya. Ia tidak sama dengan mereka yang bermula dari kosong.

2.2.Kemampuan mengesani persekitaran yang melingkungi ahli.

Dalam teori pendidikan dikatakan: pengaruh persekitaran ke atas individu adalah sebanyak 60%. Bakinya adalah dalam dirinya sendiri. Ini menunjukkan betapa besarnya pengaruh persekitaran (al-biah) ke atas individu. Ini bererti persekitaran yang tidak baik akan membawa kesan negatif dan persekitaran yang baik akan membawa kepada kesan positif. Unsur-unsur positif dan negatif ini akan mempengaruhi cepat atau lambatnya proses pentarbiahan ahli.

2.3.Mengenal perwatakan ahli.

Berbagai ragam perwatakan individu: Pemalu, pendiam, pemarah, periang, suka berjenaka, serius dan lainnya. Naqib mesti mengenali parwatakan-perwatakan ini. Ada dua faedah besar mengetahui perwatakan ahli:

1. Memudahkan naqib menyesuaikan interaksinya dengan ahli. Ia tidak akan melakukan sesuatu  yang nyata bercanggah dengan perwatakan ahli. 

2. Memudahkan naqib menyesuaikan pendekatan proses pentarbiahan.

Beberapa tip untuk memahami perwatakan ahli:

1. Teliti cara dia berinteraksi dengan orang yang tidak sependapat atau sealiran fikiran dengannya. Apakah ia bersifat terbuka, mudah menyesuaikan diri, ramah dan mudah berinteraksi ataukah dia menyisih diri. Mengesani perwatakan-perwatakan di atas akan mudah mengenal ahli yang berpotensi untuk melakukan dakwah yang berkesan, terutama dakwah fardiyah.

2. Teliti reaksinya di saat-saat menghidapi tekanan atau suasana tegang. Apakah dia bersikap tenang, menggelabah, hilang punca atau menurut emosi. Perwatakan-perwatakan ini akan menjelaskan apakah sifat-sifat kepimpinan wujud pada dirinya atau tidak.

3. Teliti rupa diri yang sentiasa menjadi kebiasaannya. Apakah dia seorang yang sentiasa ambil berat terhadap rupa diri atau tidak. Termasuk juga rumah, tempat kerja dan kenderaan. Rupa diri seseorang menggambarkan personalitinya. Apakah dia seorang yang bertanggungjawab, teliti, semat, bersistem, berkeyakinan diri, berwawasan. Kesemua perwatakan ini amat besar pengaruhnya ke atas masuliyah yang akan dipikulnya. 

4. Teliti sikap ahli terhadap sesuatu peristiwa. Apakah dia menunjukkan reaksi yang bersesuaian atau bercanggah dengan peristiwa yang dilihatnya. Contoh: reaksi simpati melihat peristiwa malang, benci dan tidak rela melihat perlakuan dosa, tidak setuju sewaktu mendengar kenyataan yang bercanggah dengan ajaran Islam atau sebaliknya. Reaksi dan memek ini menunjukkan perwatakan semula jadi individu. Dapat mengenalinya bererti naqib mampu memahami perwatakan sebenar ahli dengan lebih tepat.

3.Tentukan matlamat .

Setelah mengenali perwatakan ahli secara terperinci yang mungkin naqib mestilah menentukan apakah matlamat jangka pendek dan jangka panjang yang ingin dicapainya dalam pentarbiahan individu ahli. Untuk tujuan ini naqib harus tahu apakah perkara asas dan tak asas yang hendak dibina, diperkukuh atau dirawat pada ahli. Mana yang dapat diselesaikan  dengan segera dan mana yang perlu memakan masa lebih lama. Dalam menentukan matlamat, naqib harus mengambil kira realiti ahli, persekitaran dan realitinya sendiri sebagai murabbi. Terutama kekangan masa.

Beberapa tip dalam penentuan matlamat:

1. Pastikan masalah atau petanda masalah.

Dalam usaha merawat kelemahan yang ada pada ahli, naqib mestilah mampu membezakan yang mana masalah dan yang mana petanda masalah. Kerana petanda masalah bukan masalah. Gagal membezakan dua perkara ini akan mengakibatkan kegagalan dalam proses rawatan. Diagnosis yang tidak tepat akan mencadangkan rawatan yang tidak tepat. Rawatan yang tidak tepat dengan penyakit tidak akan membawa kesembuhan. Contohnya, ahli banyak bercakap. Apakah ia sebenarnya penyakit yang perlu dirawat atau ia petanda kepada penyakit lain yang perlu dirawat. Saya pernah kenal dua ahli yang banyak bercakap. Si A memang berpenyakit banyak cakap yang perlu dirawat, tetapi si B banyak bercakap kerana mengalami kes psikologi. Rawatan kedua-duanya amat berbeza sekali. Saya gagal merawat A, walaupun setelah meminta khidmat murabbi yang lebih berpengalaman.

2. Pastikan masalalah yang asas dan sementara.

Masalah yang naqib lihat ada pada  ahli mungkin masalah yang benar-benar perlu dirawat. Tetapi mungkin juga ia masalah sementara yang diakibatkan oleh perkara lain. Saya kenal tiga ahli yang terabai  tanggungjawabnya. A cuai kerana penurunan iltizamnya. Dia perlu kepada rawatan. B cuai disebabkan kesibukan sementara  yang  segera pulih seperti sedia kala tanpa perlukan rawatan. C cuai kerana kesibukan berpanjangan. Dia tidak perlu kepada rawatan tetapi perlu kepada penyesuaian  masuliyah yang lebih sesuai dengan kesibukan yang berpanjangan itu. 

3. Pastikan apakah ia masalah dalaman atau luaran.

Ada kalanya masalah yang dihadapi ahli berpunca dari faktor luaran; keluarga, rakan, tekanan kerjaya dan lainnya. Ada kalanya ia bersifat dalaman seperti bimbang kehilangan status sosial, terjejas rezeki dan mata pencarian, malas, futur atau lainnya. Pendekatan rawatan tidak sama antara masalah yang berpunca dari dua faktor yang berbeza ini.

4. Pastikan kesan masalah ke atas proses pentarbiahan.

Maksudnya, naqib mesti jelas  sejauh mana kesan masalah terbabit ke atas ahli dan sejauh mana ia akan mengesani proses pentarbiahan.

5. Pastikan apakah masalah itu daya tarik luaran atau tolakan dalaman.

Daya tarik luaran bermaksud: godaan atau rangsangan kehidupan selesa atau senang yang menjadi masalah perlukan rawatan. Tolakan dalaman pula bermaksud: sikap menolak sesuatu oleh ahli. Penolakan ini boleh  berpunca dari berbagai sebab. Mungkin di sebabkan hubungan peribadi dengan ahli lain sehingga ia mengambil sikap negatif atau menolak. Mungkin peribadi itu ialah naqib sendiri.

4.Pastikan kelakuan yang dijadikan matlamat untuk dirobah.

Kelakuan-kelakuan yang sebati dengan ahli amat berbagai. Ada yang mudah dirobah/dirawat, ada yang perlu memakan masa. Naqib perlu memastikan dan menentukan kelakuan apakah yang akan dijadikannya matlamat untuk dirobah. Penentuan ini penting kerana kepelbagaian kelakuan perlukan kepelbagaian pendekatan. Saya kenal seorang ahli yang sangat bakhil. Setelah melakukan berbagai pendekatan dan setelah menanggung berbagai kesukaran akhirnya alhamdulillah kelakuannya itu berubah. Oleh itu faktor-faktor berikut perlu diambil kira:

1. Tentukan tempoh masa yang sesuai.

Oleh kerana masalah atau kelakuan yang ingin dirawat berbagai, mudah atau susah dirawat, tempoh yang memadai perlu ditentukan supaya proses pentarbiahan tidak berlalu dalam jangka masa  tak menentu dan tak berencana.

2. Perlu realistik.

Perubahan mestilah sejajar dengan kemampuan hakiki naqib dan ahli. Tidak terlalu ideal dan tidak terlalu merendahkan kemampuan. Tidak terlalu gopoh dan tidak terlalu selesa. Tidak terlalu cepat dan tidak terlalu lambat.

3. Pastikan faktor kejayaan dan kegagalan.

Pastikan apakah yang akan menjadi penyebab kepada  kegagalan proses perubahan dan apa pula faktor pemangkin kepada kejayaannya. Apakah kedua-dua faktor itu dalaman atau luaran.

4. Imbangkan antara perubahan fikriyah dan perubahan syu`uriyah (perasaan).

Ada dua perubahan yang berlaku dalam diri ahli. Perubahan fikriyah melalui kefahaman dan perubahan syu`uriyah melalui perubahan rasa batin ahli. Kedua-dua perubahan ini ada kesan tersendiri ke atas perilaku ahli. Naqib perlu memastikan keseimbangan kedua-dua sudut perubahan ini. Kerana,  perubahan syu`uriyah tanpa perubahan fikrah yang dibina atas dasar kefahaman yang jelas tidak akan dapat bertahan lama. Begitu juga perubahan fikrah semata-mata tanpa perubahan syu`uriyah akan melahirkan ahli yang berjiwa kering dan keras atau hanya banyak cakap(kerana banyak ilmu) tetapi tidak banyak amal.

5. Tingkatkan potensi yang ada.

Setiap orang ada potensi tersendiri sebagai anugerah Allah. Naqib mestilah mengenal pasti potensi-potensi ahli. Potensi-potensi  ini hendaklah disalurkan ke dalam aktiviti dakwah dan organisasi mengikut kesesuaiannya. Yang berpotensi sebagai pemimpin dijadikan pemimpin, yang berpotensi berkomunikasi dengan serata  masyarakat diberikan tugas yang sesuai dan seterusnya.

Perlu diingat potensi ini sama sahaja semasa ahli di zaman jahiliahnya dan zaman selepas dia mendapat tarbiah. Kenyataan Rasulullah menjelaskan mereka yang baik di zaman jahiliah itulah yang baik di zaman islamnya.

6. Bina sifat penguasaan luaran dan dalaman ahli.

Kejayaan sebuah organisasi dakwah bergantung kepada penguasaan luaran dan penguasaan dalamannya. Penguasaan luaran ditandai oleh kemampuan da`ie menarik orang ramai ke dalam organisasi. Da`ie tidak hanya berinteraksi dengan akal manusia, tetapi juga berinteraksi dengan hati, jiwa dan perasaannya. Ia memerlukan sifat-sifat tertentu yang antara lain: yakin diri, skil kemahiran komunikasi yang tinggi, pemikiran kritik dan kritis, berwawasan, berpandangan jauh, tajarrud kepada fikrah, manhaj dan risalah organisasi. 

Penguasaan dalaman pula ditandai oleh sifat-sifat yang memampukan ahli menguasai unsur-unsur dalaman organisasi, termasuklah menguasai urusan pentadbiran, pengurusan ahli, pentarbiahan dan lainnya. Ia memerlukan sifat-sifat tertentu yang antara lain: kesabaran menghadapi karenah dan gelagat ahli yang berbagai, azam yang tinggi untuk  mentarbiah ahli, kemampuan menghadapi cabaran dan menyelesakan masalah. Ahli tidak mudah berpuas hati kerana berjaya melaksanakan apa yang ingin dilakukan, tetapi dia perlu berjaya melaksanakan apa yang wajib dilakukan.

5.Pelaksanaan tarbiah fardiyah.

Seperti yang telah difahami, tarbiah fardiyah merupakan salah satu dari wasilah-wasilah tarbiah. Ia menjadi pelengkap dalam hal-hal yang tidak dapat dilakukan melalui wasilah-wasilah lain. Oleh itu tarbiah fardiyah hanya memfokuskan bidang-bidang tertentu, terutamanya dalam usaha merawat hal-hal yang bersifat peribadi. Ia memerlukan penekunan tertentu:

1. Ambil kira faktor masa dan kemampuan.

Seperti yang telah dijelaskan di atas, dua faktor ini amat perlu diambil kira oleh naqib. Beliau tidak sepatutnya gopoh ingin melihat hasil. Beliau harus ingat, merubah kebiasaan yang telah sebati dengan individu bukan satu kerja mudah, apatah lagi jika kebiasaan itu sudah membudaya dalam masyarakat. Ia memerlukan masa, bertahap, berprioriti, perlu kesabaran, simpati, pemantauan dan lainnya.

2. Bina intima’ dan wala’fikri yang kukuh.

Memang telah jelas benar bahawa dalam kerja-kerja dakwah kita tidak mengajak manusia memberikan intima’ dan wala’ nya kepada organisasi kita. Tetapi kita mengajak mereka memberikan intima’ dan wala’ kepada Islam. Memahamkan mereka erti perjuangan sebenar. Menjelaskan kepada mereka al-Manhaj al-Soheh dalam melakukan tajdid. Kemudian selepas itu, dengan penuh kebebasan mereka anak membuat pilihan sendiri ke kumpulan mana mereka akan memberikan wala’ dan intima’ nya. Dan (melalui pengalaman) kita memang yakin mereka akan memilih organisasi kita. Namun malang sekali ia sering disalahertikan oleh pihak lain.

Sebagai manusia normal, adalah menjadi fitrahnya dia ingin tahu hala tuju ke mana dia akan dibawa. Begitu juga dalam JIM, ahli mahu tahu ke mana hala tuju ia akan dibawa oleh naqibnya. Ini akan terjadi apabila ahli sampai ke tahap memahami dan menyedari dia mesti menjadi Muslim sejati dan memberikan tenaga dan pengorbanannya untuk Islam. Namun dia tidak semudahnya menyerahkan apa yang ada padanya sekiranya dia tidak jelas  hala tuju dan hujung jatuh perjuangannya. Dalam keadaan seperti ini adalah tidak menjadi kesalahan kepada naqib memberikan kefahaman Islam yang sebenarnya dan di masa yang sama dia membina fikrah ahli yang merangsangnya memberikan intima’ dan wala’ nya kepada organisasi JIM. Yang salahnya ialah: apabila naqib tidak mendidik ahli untuk membuat pemilihan yang tepat, apatah lagi jika naqib tidak memberi peluang untuknya berfikir, menilai dan seterusnya membuat keputusan sendiri. Bersalahlah naqib jika dia memaksa ahli memberikan wala’ dan intima’ kepada fikrah, prinsip dan organisasi JIM.

3. Wujudkan suasana perjuangan.

Suasana perjuangan semestinya dihidupkan oleh naqib dan para naqib lainnya. Contoh yang ditunjukkan oleh naqib dan semangat perjuangan yang dibawanya akan menjadi pendorong kepada ahli. Perlakuan naqib hendaklah melambangkan perjuangannya. Sejarah perjuangan para sahabat Rasulullah dan perjuangan du`at terdahulu dan masa kini diseluruhi dunia sememangnya menjadi pemangkin dan pembakar semangat mereka. Puisi, prosa, dan nasyid yang bertemakan semangat jihad  merupakan satu cara untuk menghidupkan suasana perjuangan. 

Apa  pun kejayaan kita menghidupkan suasana dan semangat perjuangan ini banyak bergantung kepada sejauh mana kecintaan kita terhadap perjuangan ini. Kerana orang yang mencintai sesuatu akan sentiasa mengingatinya, akan sentiasa menyebutnya, akan sentiasa terkenang kepadanya, akan sentiasa merinduinya, sentiasa ingin berkorban untuknya. Ibarat hamba yang cintakan Allah; hatinya akan sentiasa mengingatinya, lidahnya akan sentiasa berzikir menyebut namanya, dia sentiasa rindu untuk menemuinya. Begitulah juga ahli yang cintakan perjuangannya, dia akan sentiasa mengingatinya, sentiasa ingin melakukan pengorbanan paling mahal untuknya, semua yang ada padanya akan menjadi murah demi untuk perjuangan. Hidupnya tidak mungkin terpisah dengan perjuangan ini.

4. Pastikan aktivisme ahli.

Telah dijelaskan yang naqib mesti melihat, menghargai dan memanfaatkan potensi dan kemampuan ahli. Ia mesti dihargai dan dimanfaatkan dengan menjanakannya ke dalam aktivisme ahli dengan memberi kepadanya peluang menyumbang kepada kerja-kerja dakwah sesuai dengan potensi, bakat dan keupayaan yang ada padanya. Penglibatan ini akan memberikannya peluang mengembangkan potensi dan bakatnya. Dia juga mendapat pengalaman baru sebagai pentarbiahan amali. Satu pentarbiahan paling berharga, di mana dia dapat keyakinan diri dan tahu kelemahannya. Di samping itu dia merasakan dihargai dan diperlukan oleh organisasi.  Sebaliknya, tidak menyalurkan potensi ahli ke dalam aktivisme akan membawa kepada beberapa perkara negatif; mungkin timbul rasa rendah diri, masih tidak berkemampuan, belum cukup persediaan, tidak puas hati atau merasa terabai. Keadaan ini akan menatijahkan hal-hal negatif yang lain. 

3. Faktor-faktor kejayaan tarbiah fardiyah.

Ayat 11 surah al-Ra`d merakamkan bahawa perubahan tidak akan berlaku pada sesuatu kaum (termasuk juga individu) selagi kaum itu tidak merobah apa yang ada dalam dirinya. Ertinya, di samping kehendak Allah, perubahan dalam diri manusia juga bergantung kepada kehendak dan inisiatif manusia itu sendiri. Berikut adalah faktor-faktor yang boleh menjadi pemangkin kepada kejayaan tarbiah fardiyah:

1. Kehendak ahli.

Keinginan dan kehendak ahli berubah merupakan unsur penting kejayaan tarbiah-

fardiyah. Sehebat mana kepakaran, kesungguhan dan azam murabbi merubah ahli dia 

akan gagal jika ahli tidak punya keinginan merubah dirinya. Selain dari unsur  semangat

menerima sesuatu untuk diamalkan, ketunggalan sumber; kekebalan dan keinginan diri 

untuk  berupah merupakan salah satu sebab kejayaan pentarbiahan para sahabat

Rasulullah s.a.w.. Oleh itu naqib seharusnya dapat membandingkan antara perubahan yang

dijangkakannya dengan kehendak ahli untuk berubah. Apakah dia seorang yang hanya

ingin menambah ilmu, memenuhkan masa kosong. Ataukah dia ingin menyenaraikan

dirinya dalam lis para du’at yang meletakkan dakwah di atas semua kepentingan hidupnya. 

Jangkaan-jangkaan ini akan memberikan implikasi yang amat berbeza dalam proses

tarbiah.

2. Kualiti dan kekerapan interaksi.

Kedua dua perkara ini juga merupakan faktor pemangkin kejayaan tarbiah. Naqib mesti memastikan kekerapan interaksinya dengan ahli. Dia juga mesti memastikan kualiti pertemuan dan interaksinya adalah tinggi. Jika naqib dapat memastikan kualiti pertemuan yang tinggi mungkin kekerapan boleh dikurangkan. Oleh itu aktivis yang tak formal seperti ziarah pada masa yang sesuai, berbelanja di pasar raya, berkelah keluarga, jamuan hari-hari tertentu, musafir bersama dalam jarak perjalanan yang agak jauh perlu dimanfaatkan. Interaksi ini juga dapat dimanfaatkan naqib untuk membuat pemantauan ke atas program tarbiah fardiyah ahli.

3. Bertanggungjawab dan peka terhadap keadaan ahli.

Keinginan berubah ahli memang unsur penting kejayaan tarbiah fardiyah. Namun kehadiran naqib juga tidak kurang pentingnya. Seperti kenderaan yang enjinnya sedia hidup, tanpa pemandu tidak akan bergerak ke mana-mana. Dalam hubungan ini naqib mestilah merasa tanggungjawab yang tinggi terhadap peningkatan kualiti ahli dan peka terhadap keadaannya. Dia mesti menghabiskan semaksimum tenaganya untuk memantau keadaan dan mempertingkatkan kualiti ahli. Setelah itu barulah dia boleh berserah kepada Allah dan kehendak ahli terbabit. Dia tidak boleh dipersalahkan lagi. 

Kepekaan naqib terhadap keadaan ahli memungkinkannya mengesani hal-hal negatif pada ahli, terutama pada kewajipan dan masuliyah yang dipikulkan ke atasnya. Mungkin ia terlalu berat, mungkin juga terlalu ringan. Kedua-dua keadaan ini ada kesan negatifnya masing-masing. Dengan kepekaan naqib ia akan dapat diperbaiki dengan segera.

PENUTUP.

Kekuatan dan kemampuan individu dalam mengharungi tugas dakwah yang berat akan dapat dilihat pada keupayaannya berdikari dan tidak bergantung kepada orang lain dalam menjalankan tugas itu. Oleh itu membiarkan kebergantungan melampau ahli kepada organisasi atau kepada orang lain dalam menjalankan tugasnya adalah satu kelemahan dalam organisasi. Individu harus kuat sendiri-sendiri, bukan hanya kuat kerana orang lain. Ibarat batu bata, ia akan dikira berkualiti tinggi apabila ia kuat seketul-seketul. Itulah yang boleh dijadikan bahan dalam membina sebuah bangunan. Jika ia hanya kuat apabila bercantum dengan yang lain ia tidak lagi sesuai dijadikan bahan binaan. Oleh itu organisasi mestilah berusaha membentuk  ahli yang berkualiti seperti ini. Tarbiah fardiyah adalah wasilah yang paling sesuai. WalLahu `alam.

uao

untukdaurah nuqaba’ JIM

datok keramat

19.6.02: 15.43.

